
Hluti I — Auglýsing 

Styrkir til uppbyggingar hleðsluinnviða við fjölbýlishús 

Loftslags- og orkusjóður auglýsir eftir umsóknum um styrki til uppbyggingar 

hleðsluinnviða við fjölbýlishús á Íslandi. Markmið styrkjanna er að stuðla að uppbyggingu 

hleðsluinnviða á sameiginlegum bílastæðum fjöleignarhúsa og styðja við húsfélög sem 

standa frammi fyrir sérstaklega kostnaðarsamri uppbyggingu á slíkum innviðum. 

Markmið 

Styrkjunum er ætlað að: 

• Auðvelda húsfélögum í fjölbýlishúsum að uppfylla lögbundnar skyldur sínar um að 

bjóða upp á hleðslumöguleika þegar eigendur óska þess. 

• Veita markvissan stuðning þar sem kostnaður við nauðsynlega innviðauppbyggingu 

er sérstaklega hár. 

• Stuðla að bættu aðgengi íbúa í fjölbýlishúsum að hleðsluinnviðum. 

Hverjir geta sótt um 

Umsækjendur skulu vera húsfélög fjöleignarhúsa sem skráð eru sem lögaðilar. 

Einstaklingar geta ekki sótt um. Styrkhæf eru eingöngu fjölbýlishús með a.m.k. 8 íbúðir þar 

sem byggingarleyfi var gefið út áður en breyting á byggingarreglugerð nr. 112/2012 tók 

gildi 20. júní 2018. Fjölbýlishús sem hafa þegar komið upp hleðslustöðvum á 

sameiginlegum bílastæðum eru ekki styrkhæf. Sjá nánar í handbók. 

Heildarfjárhæð til úthlutunar 

Heildarfjárhæð til úthlutunar er allt að 300 m.kr. 

Styrkhlutfall og hámark 

Styrkhæfir kostnaðarliðir eru eftirfarandi: 

1. Lagnaleiðir frá rafmagnstöflu að hleðsluinnviðum við sameignarstæði. 

2. Stækkun, færsla eða ný heimtaug fjölbýlishússins (þar sem dreifiveita staðfestir 

þörf). 

Sjá nánari útlistun á styrkhæfum kostnaði í handbók. 

Húsfélög geta sótt um vegna annars eða beggja kostnaðarliða eftir aðstæðum. Styrkur er 

reiknaður sameiginlega fyrir báða kostnaðarliði.  

• Grunnframlag íbúa er að lágmarki 75 þús. kr. á hverja íbúð. 



 

 

 

 

• Styrkhlutfall: allt að 50% af styrkhæfum kostnaði umfram grunnframlag íbúa.  

• Hámarks styrkupphæð á hvert verkefni: 5 m.kr. samtals. 

• Lágmarks styrkupphæð á hvert verkefni: 300 þús. kr. samtals. 

Helstu skilyrði verkefna 

• Byggingarleyfi fjölbýlishússins var gefið út fyrir 20. júní 2018 (reglugerð nr. 

669/2018). 

• Framkvæmdir taka eingöngu til sameiginlegra bílastæða og sameiginlegrar 

innviðauppbyggingar, ekki einkastæða. 

• Fjölbýlishúsið hefur engar hleðslustöðvar á sameiginlegum bílastæðum. 

• Vegna stækkunar, færslu eða nýrrar heimtaugar skal dreifiveita staðfesta með 

skriflegum hætti að framkvæmdin sé nauðsynleg, jafnvel með álagsstýringu, og 

veita kostnaðarmat. 

• Vinna við raflagnir og tengingar skal unnin af löggiltum rafverktaka. Fylgja skal 

leiðbeiningum Húsnæðis- og mannvirkjastofnunar um hleðslu rafbíla og raflagnir. 

• Styrkir eru greiddir út þegar hleðslustöðvar eru komnar í notkun.  

• Styrkur nær ekki til kaupa á hleðslustöðvum. 

Nánari skilyrði má finna í handbók.  

Umsóknarfrestur 

Opnað verður fyrir umsóknir 22. maí 2026 og lokafrestur er til 1. október 2026 kl. 15:00. 

Umsóknir skulu berast í gegnum rafrænt umsóknarkerfi á orkusjodur.is. 

Nánari upplýsingar 

Nánari lýsing á umsóknarferli, kröfum, fylgigögnum og matsferli er í handbók sem fylgir 

þessari auglýsingu. Svör við almennum fyrirspurnum verða birt í "Spurt og svarað" á vef 

sjóðsins. Öðrum spurningum má beina til orkusjodur@uos.is. 

  

https://island.is/v/orkusjodur


 

 

 

 

Hluti II — Handbók 

Handbók þessi lýsir markmiðum, skilyrðum, umsóknarferli, matsferli, samningsgerð og 

eftirfylgni vegna styrkja til uppbyggingar hleðsluinnviða við fjölbýlishús.  

1 Inngangur 

1.1 Hlutverk Loftslags- og orkusjóðs 

Loftslags- og orkusjóður stuðlar að hagkvæmri nýtingu orkuauðlinda Íslands með 

stuðningi við verkefni sem miða að því að draga úr notkun jarðefnaeldsneytis og auka hlut 

innlendra endurnýjanlegra orkugjafa. Sjóðurinn styður auk þess verkefni sem stuðla að 

orkuöryggi, samkeppnishæfni í orkumálum og loftslagsmarkmiðum stjórnvalda. 

Umhverfis- og orkustofnun annast daglega umsýslu sjóðsins undir yfirstjórn stjórnar. 

1.2 Lagastoð 

Um Loftslags- og orkusjóð gilda lög nr. 76/2020 um Loftslags- og orkusjóð og reglugerð 

nr. 1566/2024 um Loftslags- og orkusjóð með síðari breytingum.  

Ákvæði um uppbyggingu hleðsluinnviða við fjölbýlishús eru sett fram í lögum nr. 26/1994 

um fjöleignarhús með síðari breytingum. Þar er kveðið á um rétt eigenda til að óska eftir 

uppsetningu hleðslustöðva á sameiginlegum bílastæðum og skyldu húsfélaga til að 

bregðast við slíkum óskum. Byggingarreglugerð nr. 112/2012, eins og henni var breytt 

með reglugerð nr. 669/2018 sem tók gildi 20. júní 2018, setur kröfur um tengibúnað vegna 

hleðslu við ný bílastæði. 

1.3 Áherslur stjórnar vegna hleðsluinnviða við 

fjölbýlishús 

Stjórn Loftslags- og orkusjóðs hefur ákveðið að auglýsa styrki til uppbyggingar 

hleðsluinnviða við fjölbýlishús í samræmi við stefnuyfirlýsingu ríkisstjórnarinnar frá apríl 

2026 um hraðari rafbílavæðingu. Átakið miðar að því að mæta þeim sértæka vanda sem 

húsfélög fjölbýlishúsa glíma við þegar kemur að uppfyllingu lagalegra skyldna sinna um að 

bjóða upp á hleðslumöguleika á sameiginlegum bílastæðum þegar eigandi fer fram á slíkt. 

Styrkir verða ekki veittir til kaupa á sjálfum hleðslustöðvunum. Í stað þess er lögð áhersla á 

að styrkja þá innviðauppbyggingu sem skapar mestu hindrunina, einkum lagnir frá 

rafmagnstöflu að hleðslustæðum á sameiginlegum bílastæðum. Reynsla dreifiveitna er sú 

að núverandi heimtaug nægi í langflestum tilvikum þegar álagsstýring er notuð, og því er 

stækkun, færsla eða ný heimtaug einungis styrkhæf þegar dreifiveita staðfestir að slíkt sé 

nauðsynlegt. 

https://www.althingi.is/lagas/nuna/2020076.html
https://island.is/reglugerdir/nr/1566-2024
https://island.is/reglugerdir/nr/1566-2024


 

 

 

 

1.4 Markmið styrkjanna 

• Auðvelda húsfélögum í fjölbýlishúsum að uppfylla lögbundnar skyldur sínar um að 

bjóða upp á hleðslumöguleika þegar eigendur óska þess. 

• Veita markvissan stuðning þar sem kostnaður við nauðsynlega innviðauppbyggingu 

er sérstaklega hár. 

• Stuðla að bættu aðgengi íbúa í fjölbýlishúsum að hleðsluinnviðum. 

 

2 Um styrkina 

2.1 Heildarfjárhæð 

Til ráðstöfunar eru allt að 300 m.kr. Stjórn sjóðsins er heimilt að úthluta lægri 

heildarfjárhæð en auglýst er ef ekki berast nægjanlega margar styrkhæfar umsóknir. 

2.2 Styrkhlutfall og hámark 

• Styrkhlutfall: allt að 50% af styrkhæfum kostnaði umfram grunnframlagið 75 þús. 

kr. á hverja íbúð. 

• Hámarks styrkupphæð á hvert verkefni: 5 m.kr. samtals. 

• Lágmarks styrkupphæð á hvert verkefni: 300 þús. kr. samtals. 

2.3 Greiðsluskipan 

Styrkupphæð greiðist í einni greiðslu eftir að framkvæmdum hefur verið lokið, 

hleðslustöðvar eru komnar í notkun og lokaskýrsla ásamt fylgigögnum hefur verið 

samþykkt af sjóðnum. 

3 Styrkhæfi 

3.1 Hverjir geta sótt um 

Umsækjendur skulu vera húsfélög fjöleignarhúsa sem skráð eru sem lögaðilar. Eftirtaldir 

eru ekki styrkhæfir: 

• Einstaklingar. 

• Einstakir fasteignaeigendur sem sækja um vegna framkvæmda á sínum 

séreignarstæðum. 



 

 

 

 

3.2 Styrkhæf fjölbýlishús 

Styrkhæf fjölbýlishús takmarkast við þau sem uppfylla öll eftirfarandi skilyrði: 

• Fjölbýlishúsið hefur a.m.k. 8 íbúðir samkvæmt skráningu í fasteignaskrá Þjóðskrár. 

• Byggingarleyfi fyrir fjölbýlishúsið var gefið út áður en reglugerð nr. 669/2018 um 

(7.) breytingu á byggingarreglugerð nr. 112/2012 tók gildi þann 20. júní 2018. Sú 

reglugerð gerir kröfu um tengibúnað vegna hleðslu rafbíla við hvert bílastæði í 

nýbyggingum og við endurbyggingu. Fjölbýlishús sem fengu byggingarleyfi eftir 

þennan tíma eru því ekki styrkhæf, enda má gera ráð fyrir að þau búi þegar yfir 

nauðsynlegum innviðum. 

• Fjölbýlishúsið hefur ekki þegar komið upp hleðslubúnaði á sameiginlegum 

bílastæðum (sameignarstæðum). Húsfélög sem hafa þegar sett upp hleðslustöðvar 

á sameiginlegum stæðum eru ekki styrkhæf. Þetta gildir óháð því hversu margar 

stöðvar eru til staðar. 

• Fjölbýlishúsið hefur sameiginleg og óskipt bílastæði á lóð sinni sem uppfylla 

skilgreiningar laga nr. 26/1994 um fjöleignarhús. Fjölbýlishús þar sem öll bílastæði 

eru í séreign eða þar sem ekki eru sameignarstæði eru ekki styrkhæf. 

Staðfesting styrkhæfis vegna byggingarárs: 

• Hafi fjölbýlishúsið byggingarár (samkvæmt fasteignaskrá) sem er 2017 eða eldra, er 

gert ráð fyrir að byggingarleyfi hafi verið gefið út áður en reglugerðarbreytingin tók 

gildi. Frekari staðfestingar er ekki þörf. 

• Hafi fjölbýlishúsið byggingarár 2018 eða síðar ber umsækjanda að leggja fram 

staðfestingu að byggingarleyfi (útgefið af viðkomandi sveitarfélagi) hafi verið gefið 

út fyrir 20. júní 2018. Upplýsingar um byggingarleyfi er hægt að nálgast hjá 

byggingarfulltrúa eða skrifstofu viðkomandi sveitarfélags. Ef slíkt leyfi liggur ekki 

fyrir er fjölbýlishúsið ekki styrkhæft. 

3.3 Kostnaðarliðir 

Styrkir ná til tveggja kostnaðarliða. Það er vegna lagnaleiða að sameignarstæðum og 

stækkunar, færslu eða nýrrar heimtaugar. Í langflestum tilvikum nægir núverandi heimtaug 

fjölbýlishúsa til að þjóna hleðsluinnviðum þegar álagsstýring og hentugar hleðslustöðvar 

eru valdar.  

Húsfélög geta sótt um vegna annars eða beggja kostnaðarliða eftir aðstæðum og 

skilyrðum hvors liðar fyrir sig. Styrkur er reiknaður sameiginlega á grundvelli 

heildarkostnaðar óháð því hvort sótt er um vegna annars eða beggja liða. Verkefnum skal 

lokið innan 12 mánaða frá tilkynningu um styrkveitingu. 



 

 

 

 

3.3.1 Lagnaleið frá rafmagnstöflu að hleðsluinnviðum á 

sameignarstæðum 

Styrkur til lagnaleiða á við um kostnað við rafmagnslagnir (efni og vinnu) frá aðaltöflu eða 

undirtöflu fjölbýlishúss að hleðsluinnviðum við sameiginleg bílastæði. Eftirfarandi skilyrði 

þurfa öll að vera uppfyllt: 

• Framkvæmdirnar taka til sameiginlegra bílastæða (sameignarstæða), ekki bílastæða 

í séreign einstakra eigenda. 

• Lagnaleiðir skulu vera hæfilegar að umfangi og takmarkast við þær leiðir sem þjóna 

þeim hleðsluinnviðum sem fjölbýlishúsið hyggst setja upp til skemmri og lengri 

tíma samkvæmt áætlun húsfélags. Slík áætlun skal fylgja með umsókn. Lagnirnar 

mega ekki vera óþarflega víðtækar eða ná til stæða umfram það sem fyrirhugaðir 

hleðsluinnviðar þarfnast. 

• Í umsókn skal liggja fyrir áætlun til skemmri og lengri tíma um fjölda og 

staðsetningu fyrirhugaðra hleðsluinnviða og yfirlitsmynd sem sýnir hvernig 

lagnaleið mun liggja og hvaða stæðum hún mun þjóna. 

• Kostnaðarmat frá löggiltum rafverktaka og viðeigandi verktökum liggur fyrir og 

skal fylgja umsókn. 

• Framkvæmdir skulu vera í samræmi við leiðbeiningar Húsnæðis- og 

mannvirkjastofnunar um hleðslu rafbíla og raflagnir. 

3.3.2 Stækkun, færsla eða ný heimtaug 

Styrkur til stækkunar, færslu eða nýrrar heimtaugar á við í einstaka tilvikum þar sem 

núverandi heimtaug nægir ekki, jafnvel með álagsstýringu, til að þjóna hleðsluinnviðum við 

sameignarstæði. Reynsla dreifiveitna er sú að í langflestum tilvikum nægi núverandi 

heimtaug með viðeigandi álagsstýringu og hentugum hleðslustöðvum. Áður en sótt er um 

er ráðlagt að ræða við löggiltan rafverktaka eða dreifiveituna um raunhæfa nálgun. Nánari 

leiðbeiningar um aflþörf í fjölbýli og álagsstýringu má finna á vef Húsnæðis- og 

mannvirkjastofnunar1. Eftirfarandi skilyrði þurfa öll að vera uppfyllt: 

• Dreifiveita hefur staðfest með skriflegum hætti að núverandi heimtaug sé 

ófullnægjandi og að stækkun, færsla eða ný heimtaug sé skynsamleg aðgerð, 

jafnvel með álagsstýringu, til að tengja hleðsluinnviði á sameiginlegum stæðum. 

• Hleðslustöðvar á sameignarstæðum eru að hámarki 22 kW á hvert hleðslustæði. 

Aflþörf heimtaugar skal metin í samráði við löggiltan rafverktaka eða dreifiveitu 

með tilliti til samtímastuðuls, álagsstýringar og fyrirsjáanlegrar fjölgunar rafbíla. 

 
1 Aflþörf í fjölbýli, HMS: https://hms.is/rafmagnsoryggi---fraedsla/heimahledsla/afl%C3%BEorf-

bygginga/fjolbyli  

https://hms.is/rafmagnsoryggi---fraedsla/heimahledsla/afl%C3%BEorf-bygginga/fjolbyli
https://hms.is/rafmagnsoryggi---fraedsla/heimahledsla/afl%C3%BEorf-bygginga/fjolbyli


 

 

 

 

3.3.3 Dæmi um útreikning styrks 

Dæmi um útreikning: Fjölbýlishús með 15 íbúðum sækir um vegna lagningu lagnaleiðar og 

stækkunar heimtaugar. Kostnaður við stækkun heimtaugar er 1.000.000 kr. og lagnaleið 

2.000.000 kr., samanlagt 3.000.000 kr. (án vsk.).  

• Grunnframlag íbúa er 15 × 75.000 = 1.125.000 kr.  

• Styrkhæfur kostnaður = (3.000.000 – 1.125.000) = 1.875.000 kr. 

• Styrkur nemur 50% af styrkhæfum kostnaði 

• 50% × 1.875.000 = 937.500 kr. 

 

4 Styrkhæfur kostnaður 

4.1 Viðurkenndur kostnaður 

Styrkur tekur til fjárfestingarkostnaðar við innviðauppbyggingu. Eftirfarandi kostnaðarliðir 

eru styrkhæfir: 

Lýsing Styrkhæfur kostnaður 

Stækkun, 

færsla eða ný 

heimtaug 

Kostnaður við stækkun, færslu eða nýja heimtaug, þ.m.t. efni, vinna, jarðvinna, 

götuskápur og gjöld dreifiveitu vegna tengingar við dreifikerfi, að því marki sem 

framkvæmdin þjónar uppbyggingu hleðsluinnviða á sameignarstæðum. 

Lagnaleiðir 
Efni og vinna við lagnaleið frá töflu að hleðsluinnviðum við sameignarstæði, 

þ.m.t. jarðvinna og frágangur. 

 

4.2 Ekki styrkhæfur kostnaður 

Eftirfarandi kostnaður telst ekki styrkhæfur: 

• Kaup á hleðslustöðvum eða hleðslubúnaði. 

• Kostnaður sem stofnað var til áður en umsókn barst sjóðnum. 

• Kostnaður vegna framkvæmda sem eingöngu þjóna bílastæðum í séreign einstakra 

eigenda. 

• Kostnaður við framkvæmdir sem ganga lengra en þörf innviðauppbyggingarinnar 

krefst. 

• Kostnaður sem þegar nýtur styrks eða niðurgreiðslu frá opinberum aðilum. 

• Launakostnaður starfsmanna húsfélags. 

• Rekstrarkostnaður, þ.m.t. orkukostnaður. 

• Fjármagnskostnaður og vextir. 

• Virðisaukaskattur. 



 

 

 

 

5 Umsókn 

5.1 Umsóknargátt 

Umsóknum skal skilað í rafrænu umsóknarkerfi á orkusjodur.is á þar til gerðu 

umsóknareyðublaði. Umsóknir sem berast með öðrum hætti eða eftir auglýstan frest verða 

ekki teknar til meðferðar. 

5.2 Efni umsóknar 

Umsókn skal innihalda: 

1. Almennar upplýsingar um umsækjanda: nafn húsfélags, kennitölu, heimilisfang 

fasteignar, tengilið og netfang. 

2. Lýsingu á fjölbýlishúsinu: byggingarár, fjölda íbúða, fjölda sameiginlegra bílastæða. 

3. Verkefnislýsingu: Tilgreinið hvort sótt sé um vegna lagnaleiða, 

stækkunar/færslu/nýrrar heimtaugar, eða hvort tveggja. Lýsið fyrirhuguðum 

framkvæmdum, þ.m.t. yfirlitsmynd með fyrirhugaðri lagnaleið að þeim stæðum 

sem henni er ætlað að þjóna, og/eða upplýsingum um stækkun heimtaugar og 

áhrif á hleðslugetu á sameignarstæðum. Gerið grein fyrir fjölda og staðsetningu 

þeirra hleðslustæða sem áætlað er að setja upp til skemmri og lengri tíma og 

rökstuðning fyrir því að lagnaleiðin sé hæfileg að umfangi miðað við þessa áætlun.  

4. Sundurliðaða kostnaðaráætlun án virðisaukaskatts. 

5. Fjármögnunaráætlun: eigið framlag húsfélags, lán, aðra styrki ef við á. 

6. Staðfestingu á samþykki húsfélagsfundar á framkvæmdum með fyrirvara um 

styrkveitingu (samkvæmt lögum um fjöleignarhús), s.s. undirritaða fundargerð. 

7. Staðfestingu á að engar hleðslustöðvar hafi verið settar upp á sameiginlegum 

bílastæðum fjölbýlishússins fram að umsóknardegi. 

5.3 Fylgigögn 

Fylgigagn Athugasemd 

Byggingarleyfi, ef skráð 

byggingarár er 2018-2026 

Staðfesting á að byggingarleyfi, útgefið af sveitarfélagi, hafi verið 

gefið út fyrir 20. júní 2018. Án þessa er umsókn vísað frá. 

Samþykki húsfundar 
Fundargerð eða önnur staðfesting á að húsfundur hafi samþykkt 

verkefnið. Má vera með fyrirvara um styrkveitingu. 

Staðfesting dreifiveitu 

vegna heimtaugar 

Skriflegt mat á að skynsamlegt sé að stækka, færa eða veita nýja 

heimtaug vegna uppbyggingar hleðsluinnviða við fjölbýlishúsið 

þrátt fyrir álagsstýringu. Kostnaðarmat framkvæmdar skal fylgja.  

Kostnaðarmat rafverktaka 

vegna lagnaleiða 

Tilboð eða kostnaðarmat frá löggiltum rafverktaka og öðrum 

verktökum, sundurliðað á efni og vinnu með áætluðum tímafjölda 

í verkið. 

Yfirlitsmynd lagnaleiða Yfirlitsmynd sem sýnir fyrirhugaðar lagnaleiðir. 



 

 

 

 

 

5.4 Frestir 

Umsóknartímabil er 22. maí 2026 – 1. október 2026 kl. 15:00. Umsóknargátt lokar sjálfkrafa 

við lok frestsins. Gert er ráð fyrir að úthlutun liggi fyrir innan 8 vikna frá lokun 

umsóknargáttar. 

5.5 Leiðbeiningar um góða umsókn 

• Kynnið ykkur leiðbeiningar Húsnæðis- og mannvirkjastofnunar um heimahleðslu á 

hms.is áður en hafist er handa2. Þar má finna efni um aflþörf bygginga, 

álagsstýringu, skref við hleðslu í eldri byggingum og leyfismál. Þetta hjálpar 

húsfélögum að meta raunhæfa nálgun og draga úr óþarfa kostnaði. 

• Gangið úr skugga um að húsið sé með skráð byggingarár 2017 eða fyrr. Annars 

skal byggingarleyfi hafa verið gefið út fyrir 20. júní 2018. 

• Tryggið að skilyrði um styrkveitingu séu uppfyllt, t.d. að mögulegur styrkur sé að 

lágmarki 300 þús. kr. 

• Fáið dreifiveitu eða löggiltan rafverktaka, eftir atvikum, til þátttöku snemma í ferlinu 

þar sem ferlið getur tekið tíma. 

• Lýsið því skýrt hvaða sameignarstæðum framkvæmdirnar munu nýtast og með 

hvaða hætti. 

• Leggið fram raunhæfa kostnaðar- og fjármögnunaráætlun. 

• Gætið þess að öll nauðsynleg fylgigögn fylgi umsókn. Heimilt er að vísa frá 

umsóknum með ófullnægjandi gögnum. 

 

6 Matsferli 

6.1 Yfirlit 

Matsferlið skiptist í fjögur skref: 

1. Formlegt mat á styrkhæfi (móttaka og frumathugun). 

2. Faglegt mat fagráðs á gæðum og innihaldi umsóknar. 

3. Forgangsröðun og greinargerð fagráðs. 

4. Ákvörðun stjórnar Loftslags- og orkusjóðs. 

 
2 Leiðbeiningar HMS um heimahleðslu rafbíla: https://hms.is/fraedsla/rafmagnsoryggi---

fraedsla/heimahledsla  

https://hms.is/fraedsla/rafmagnsoryggi---fraedsla/heimahledsla
https://hms.is/fraedsla/rafmagnsoryggi---fraedsla/heimahledsla


 

 

 

 

6.2 Formlegt mat á styrkhæfi 

Starfsfólk sjóðsins fer yfir hverja umsókn og metur hvort hún uppfylli formleg skilyrði: 

• Umsókn barst innan frests í réttu kerfi. 

• Umsækjandi er húsfélag fjöleignarhúss skráð sem lögaðili. 

• Fjölbýlishúsið hefur a.m.k. 8 íbúðir samkvæmt fasteignaskrá Þjóðskrár. 

• Engar hleðslustöðvar eru til staðar á sameiginlegum bílastæðum fjölbýlishússins, 

staðfest í umsókn. 

• Byggingarleyfi fjölbýlishússins var gefið út fyrir 20. júní 2018 (þegar reglugerð nr. 

669/2018 tók gildi), staðfest með viðeigandi gögnum (sjá kafla 3.2). 

• Reiknaður styrkur skal nema að lágmarki 300 þús. kr. 

• Öll tilskilin fylgigögn liggja fyrir. 

Umsóknum sem uppfylla ekki formleg skilyrði er vísað frá með rökstuddri ákvörðun. 

6.3 Faglegt mat fagráðs 

Fagráð metur allar styrkhæfar umsóknir faglega og skilar stjórn skriflegri greinargerð með 

tillögu um forgangsröðun. Fagráð skal hafa þekkingu á raflögnum, uppbyggingu 

hleðsluinnviða og málefnum fjölbýlishúsa. 

6.4 Matsþættir og vægi 

Fagráð metur umsóknir eftir eftirfarandi matsþáttum: 

Matsþáttur Lýsing Vægi 

Þörf á stuðningi til að verkefnið 

raungerist 

Hversu íþyngjandi verkefnið er fjárhagslega fyrir 

íbúa, metið út frá því hversu langt 

heildarkostnaður fer umfram grunnframlagið 75 

þús. kr. á íbúð. Þau verkefni þar sem kostnaður á 

íbúð er hæstur þurfa mest á stuðningi að halda og 

fá hærri einkunn. 

60% 

Ávinningur af verkefninu 
Hversu margar íbúðir hafa aðgang að 

hleðsluinnviðum við lok verkefnisins. 
40% 

 

Fagráð gefur hverri umsókn einkunn 0–5 fyrir hvern matsþátt. Lokaeinkunn er vegið 

meðaltal einkunna. Umsóknir með lokaeinkunn undir 2,5 koma ekki til greina við úthlutun. 

6.5 Forgangsröðun 

Fagráð raðar styrkhæfum umsóknum í forgangsröð eftir lokaeinkunn. Ef tvær eða fleiri 

umsóknir fá sömu einkunn ræður matsþáttur um þörf á stuðningi (matsþáttur 1) forgangi. 



 

 

 

 

6.6 Ákvörðun stjórnar 

Stjórn Loftslags- og orkusjóðs tekur endanlega ákvörðun um styrkveitingar. Ákvarðanir 

stjórnar eru endanlegar á stjórnsýslustigi. Öllum umsækjendum er tilkynnt um niðurstöðu 

með umsögn. Nöfn styrkþega, heiti verkefna, stutt lýsing verkefna og upphæðir eru birtar 

á vef Umhverfis- og orkustofnunar. 

6.7 Samskipti við umsækjendur á matstímabili 

Umsækjendur skulu ekki hafa samband við stjórn eða fagráð á meðan matsferli stendur 

yfir. Starfsfólk sjóðsins má hafa samband við umsækjanda til að kalla eftir viðbótargögnum 

eða skýringum. Almennar fyrirspurnir um ferlið skulu sendar á orkusjodur@uos.is. 

 

7 Samningar og greiðslur 

7.1 Ferlið frá styrkúthlutun 

Innan viku frá ákvörðun stjórnar er umsækjendum sendur tölvupóstur með tilkynningu um 

niðurstöðu og umsögn um umsóknina. 

Eftir að styrkumsókn hefur verið samþykkt er ferli styrkþega eftirfarandi: 

1. Styrkþegi skal taka afstöðu til styrkveitingarinnar með því að hafna eða samþykkja 

styrk í umsóknarkerfi sjóðsins. 

2. Sé styrkveiting samþykkt af styrkþega fer samningur í rafræna undirritun. 

3. Undirritun samnings fer fram í umsóknarkerfi sjóðsins. Undirritun skal framkvæmd 

innan mánaðar frá tilkynningu um styrkveitinguna, annars fellur styrkveiting niður 

án frekari tilkynningar. 

4. Eftir að samningur hefur verið undirritaður er opnað fyrir skil á lokaskýrslu, sjá kafla 

8.2. 

5. Greiðsluskipan er lýst í kafla 7.3. 

Öll umsýsla verkefna fer í gegnum umsóknarkerfi sjóðsins, umsoknir.orkusjodur.is.  

7.2 Samningur 

Styrkþegi gerir skriflegan samning við Loftslags- og orkusjóð innan mánaðar frá 

tilkynningu um styrkúthlutun. Samningurinn er gerður á grundvelli reglugerðar um sjóðinn 

og skilyrða í handbók þessari og inniheldur meðal annars: 

• Lýsingu á verkefni, styrkfjárhæð og styrkhlutfall. 

• Tímafrest til að ljúka verkefninu. 

mailto:orkusjodur@uos.is
http://www.umsoknir.orkusjodur.is/


 

 

 

 

• Skilgreiningu á framkvæmdum sem falla undir styrkhæfan kostnað. 

• Skyldu til að skila lokaskýrslu og fjárhagsuppgjöri innan tímafrests. 

• Ákvæði um endurkröfurétt. 

7.3 Greiðsluskipan 

Styrkur greiðist í einni greiðslu eftir að: 

1. Framkvæmdum er lokið og staðfesting rafverktaka liggur fyrir. 

2. Hleðslustöðvar eru komnar í notkun. 

3. Lokaskýrsla og fjárhagsuppgjör hafa verið afhent sjóðnum (sjá kafla 8.2). 

4. Sjóðurinn hefur samþykkt lokaskýrsluna og staðfest að öll skilyrði samnings og 

styrkveitingar hafa verið uppfyllt. 

Styrkur greiðist í samræmi við endanlegan styrkæfan kostnað verkefnisins. Styrkupphæð 

verður ekki hærri en sú sem tilgreind er í samningi en hún getur verið lægri ef kostnaður er 

minni en áætlanir gerðu ráð fyrir.  

7.4 Gildistími samnings og framlenging 

Styrkur fellur niður ef verkefninu er ekki lokið innan tilgreinds tímafrests, nema samið hafi 

verið um framlengingu. Beiðni um framlengingu skal vera skrifleg og rökstudd og berast 

sjóðnum áður en upphaflegur frestur rennur út. Að öðrum kosti getur sjóðurinn fellt niður 

styrkveitinguna án frekari tilkynningar. 

 

8 Skýrslugjöf og eftirfylgni 

8.1 Tilkynningarskylda á verktíma 

Styrkþegi skal tafarlaust tilkynna sjóðnum ef upp koma aðstæður sem valda töfum, 

breyttum forsendum eða geta haft áhrif á framkvæmd verkefnisins. 

8.2 Lokaskýrsla og fjárhagsuppgjör 

Lokaskýrslu skal skilað innan samningstíma á þar til gerðu eyðublaði í umsóknarkerfi 

sjóðsins. Hún skal innihalda: 

• Greinargerð um framkvæmd verkefnisins, frávik og niðurstöður. 

• Staðfestingu löggilts rafverktaka á að framkvæmdirnar séu í samræmi við 

umsóknina og leiðbeiningar Húsnæðis- og mannvirkjastofnunar um hleðslu rafbíla 

og raflagnir. 

• Myndir af framkvæmdum (fyrir og eftir). 



 

 

 

 

• Sundurliðað fjárhagsuppgjör. 

• Reikninga vegna styrkhæfs kostnaðar og staðfestingar á greiðslum. 

8.3 Varðveisla gagna 

Styrkþegi skal varðveita öll gögn sem tengjast verkefninu og fjárhagslegri framkvæmd 

þess í að lágmarki 7 ár frá lokum verkefnisins. Gögnin skulu vera aðgengileg sjóðnum og 

Ríkisendurskoðun. 

8.4 Birting upplýsinga 

Loftslags- og orkusjóður birtir nöfn styrkþega, heiti verkefna, stutta lýsingu verkefna og 

upphæð styrkja á vef Umhverfis- og orkustofnunar. 

 

9 Endurkröfuréttur 

9.1 Forsendur endurkröfu 

Forsendur styrkveitinga teljast brostnar og sjóðnum er heimilt að ógilda styrkveitingu og 

krefja styrkþega um endurgreiðslu, að hluta eða heild, ef: 

• Styrkur er notaður í annað verkefni en samningur kveður á um. 

• Hleðslustöðvar eru teknar úr notkun innan 3 ára frá samþykktri lokaskýrslu.  

• Rangar eða villandi upplýsingar voru veittar í umsókn eða skýrslum. 

• Framkvæmdum er ekki lokið innan samningstíma án samþykktrar framlengingar. 

• Styrkþegi sinnir ekki tilkynningar-, skýrslu- eða varðveisluskyldum. 

• Önnur skilyrði styrkveitinga eru ekki uppfyllt. 

9.2 Lægri kostnaður en áætlað 

Ef raunkostnaður verkefnisins reynist lægri en áætlaður styrkhæfur kostnaður lækkar 

styrkurinn hlutfallslega þannig að styrkhlutfallið helst óbreytt. Styrkur verður 

endurreiknaður á grundvelli raunverulegs heildarkostnaðar umfram grunnframlag á hverja 

íbúð. 



 

 

 

 

10 Almennar upplýsingar 

10.1 Hæfi og vanhæfi 

Stjórnarmeðlimir og fagráðsfulltrúar eru bundnir af stjórnsýslulögum nr. 37/1993, einkum 

ákvæðum þeirra um hæfi. Einstaklingar sem tengjast umsækjanda eða hafa hagsmuni af 

niðurstöðu umsóknar víkja frá meðferð viðkomandi máls. 

10.2 Meðferð trúnaðarupplýsinga 

Upplýsingar úr umsóknum eru meðhöndlaðar sem trúnaðarmál og einungis nýttar í 

tengslum við meðferð umsóknarinnar. Sjóðurinn birtir þó nöfn styrkþega, heiti styrktra 

verkefna, stutta lýsingu á þeim og upphæð styrkja. Starfsfólk, stjórnarmeðlimir og 

fagráðsfulltrúar eru bundnir þagnarskyldu. 

10.3 Misferli og rangar upplýsingar 

Ef fram koma upplýsingar sem benda til þess að umsækjandi eða styrkþegi hafi veitt 

rangar eða villandi upplýsingar getur sjóðurinn ógilt styrkveitingu, krafist endurgreiðslu og 

tilkynnt málið til viðeigandi yfirvalda. 

10.4 Tengiliðir og fyrirspurnir 

• Allar opnar auglýsingar hjá Loftslags- og orkusjóði eru birtar á www.orkusjodur.is. 

• Öll umsýsla umsókna, þar með talið skil á lokaskýrslu og fyrirspurnir vegna 

einstakra umsókna, skal fara fram í gegnum umsóknarkerfi sjóðsins 

(www.umsoknir.orkusjodur.is). 

• Almennar fyrirspurnir áður en umsóknir eru sendar inn: orkusjodur@uos.is 

• "Spurt og svarað" verður birt á vef sjóðsins en þar má finna svör við algengum 

spurningum. 

 


